
sþ. 560. Nefndarálit [157. mál]
um till. til þál. um mörkun almennrar stefnu í byggðamálum.

Frá allsherjarnefnd.

Nefndin hefur athugað þessa till. Höfuðefni hennar telur nefndin vera nauð-
synlegan og tímabæran undanfara þeirrar afdráttarlausu stefnu og festu, sem
marka á i byggðamálum. Nefndarmenn eru á einu máli um það, að þessi mál séu í
flokki hinna allra þýðingarmestu verkefna þjóðfélags.

Meðan till. var til meðferðar í nefndinni, var lögð fram á þingi þingsályktunar-
tillaga um skipulag byggðamála o. fl., á þskj. 383. Flytja hana 9 þingmenn sjálf-
stæðisflokksins. Henni hefur ekki enn verið vísað til nefndarinnar, en eigi að síður
hefur nefndin tekið hana til athugunar, þar eð hún fjallar um sama efni. Í till.
sjálfstæðismanna er drepið á mörg atriði, sem bæði eru athyglisverð og til fram-
dráttar byggðastefnunni. Af sinni hálfu hafa þeir lagt af mörkum verulega undir-
búningsvinnu, eins og sjá má af þeirri greinargerð, sem till. fylgir.

Nefndin vill leggja höfuðáherzlu á, að efld sé eins og framast er unnt sam-
staða um skipuleg vinnubrögð í þessu mikla vandamáli, svo að til úrlausnar megi
sem allra fyrst leiða.

Hefur nefndin brugðið á það ráð að breyta í fáum atriðum tillgr. á þskj. 294,
sem hér er til afgreiðslu, með hliðsjón af till. á þskj. 383. Leggur nefndin til, að
þáltill. verði samþykkt með þessum

BREYTINGUM:
1. Tillögugreinin orðist svo:

Alþingi ályktar að kjósa 7 manna nefnd þingmanna, kosinna hlutfallskosn-
ingu í sameinuðu Alþingi, sem geri tillögur um markmið, leiðir og mörkun
almennrar stefnu í byggðamálum. Skal að því stefnt, að varanleg starfsemi í
byggðamálum verði efld og viðurkennd sem fastur þáttur í Íslenzkri stjórn-
sýslu. Nefndin skal m. a. hafa eftirtalin verkefni:
1. Kanna, hvaða atriði valda fyrst og fremst mismunun á milli landsmanna

eftir búsetu, bæði fjárhagslegri og félagslegri.
2. Kanna og meta eins og unnt er hin þjóðhagslegu áhrif þeirrar þróunar i

byggðamálum, sem átt hefur sér stað á undanförnum áratugum.
3. Kanna, hvaða ráðstafanir nágrannaþjóðirnar hafa gert á þessu sviði og

hvaða almenna stefnu þær hafa markað.
4. Athuga, hvað unnt er að gera af opinberri hálfu til þess að jafna metin á milli

landsmanna, og gera tilraun til að meta áhrif slíkra aðgerða og kostnað.
5. Gera tillögur um markmið í byggðamálum.
6. Gera tillögur um leiðir til þess að ná fyrrgreindum markmiðum.
7. Leggja fram drög að almennri stefnu í byggðamálum.

Auk þess skal nefndin athuga tillögu til þingsályktunar á þingskjali 383
og leggja fram þau frv. til breytinga á lögum þegar í byrjun næsta þings, sem
nefndin telur, að ekki þoli bið. Nefndin skal einnig leitast við að gefa Alþingi
bráðabirgðaskýrslu í byrjun næsta þings um verkefni sitt.

Forsætisráðherra skipar formann nefndarinnar. Í samráði við forsætisráðu-
neytið skal nefndin fá eðlilega starfsaðstöðu, og henni skal heimilt að leita álits
sérfróðra manna. Framkvæmdastofnun ríkisins skal skylt að veita nefndinni
nauðsynlegar upplýsingar og aðstoð. Kostnaður við störf nefndarinnar greiðist
úr Byggðasjóði.

2.Fyrirsögn till. orðist svo:
Tillaga til þingsályktunar um milliþinganefnd byggðamálum.

